
    Avqustun 4-də Naxçıvan Muxtar Res-
publikasında 2018-2019-cu illərin payız-qış
mövsümünə hazırlıq və qarşıda duran vəzi-
fələrlə əlaqədar müşavirə keçirilmişdir.
    Müşavirədə Naxçıvan Muxtar Respubli-
kası Dövlət Energetika Xidmətinin rəisi
 Namiq Paşayev, “Naxçıvanqaz” İstehsalat
Birliyinin direktoru Ramin İsmayılov, Nax-
çıvan Muxtar Respublikasının təhsil naziri
Rəhman Məmmədov, Naxçıvan Muxtar Res-
publikasının mədəniyyət naziri Natəvan
 Qədimova,  Naxçıvan Muxtar Respublikasının
səhiyyə naziri Niyazi Novruzov və Naxçıvan
Beynəlxalq Hava Limanının direktoru
 Mənşur Gülməmmədli payız-qış mövsümünə
hazırlıqla əlaqədar çıxış etmişlər.
    Naxçıvan Muxtar Respublikasının Baş
naziri Əlövsət Baxşıyev, Naxçıvan Muxtar
Respublikası Antiinhisar və İstehlak Bazarına
Nəzarət Dövlət Agentliyinin direktoru
 Bəxtiyar İsmayılov və Əlahiddə Ümumqoşun
Ordu komandanı Kərəm Mustafayev payız-
qış mövsümünə hazırlığın vəziyyəti və
 görülən işlər barədə məlumat vermişlər.
    Naxçıvan Muxtar Respublikası Ali
 Məclisinin Sədri Vasif Talıbov müşavirədə
çıxış edərək demişdir: Naxçıvan Muxtar
Respublikasında artıq bir neçə ildir ki,  payız-
qış mövsümü heç bir problem olmadan başa
vurulur. Ölkə Prezidentinin diqqət və qayğısı
sayəsində muxtar respublikanın bütün əra-
zisinin qazlaşdırılması, yeni elektrik stansi-
yalarının istifadəyə verilməsi hesabına
 fasiləsiz enerji təchizatı təmin edilib ki, bu
da payız-qış mövsümündə meydana çıxan
çətinlikləri aradan qaldırıb. Muxtar respub-
likanın sosial-iqtisadi inkişafı artan templə
davam edir. Hər il enerji tutumlu yeni
istehsal müəssisələri işə düşür, yaşayış
binaları və xidmət sahələri istifadəyə verilir.
Bütün bunlar isə öz növbəsində, elektrik
enerjisinə və qaza olan tələbatı da artırır.
Bu tələbatı ödəmək üçün isə mövcud elektrik
və qaz təsərrüfatının yenilənməsi ilə bağlı
müvafiq tədbirlər həyata keçirilir.  Bundan
əlavə, əhalinin içməli suya olan tələbatının
ildən-ilə yaxşılaşması istiqamətində də müəy-
yən işlər görülür. Bu gün Naxçıvan şəhəri
ilə yanaşı, Şərur, Şahbuz və Culfa rayon
mərkəzləri və ətraf kəndlər fasiləsiz içməli
su ilə təmin edilib. Digər rayon mərkəzlərində
də bu işlər davam etdirilir. 
    Ali Məclisin Sədri demişdir: Görülmüş
işlər muxtar respublika sakinlərinin rahat
yaşayışının təmin olunmasına, normal
 şəraitin yaradılmasına xidmət edir. Bu
rahatlığın qış aylarında da qorunub saxla-
nılması, qarşıya çıxan problemlərin aradan
qaldırılması üçün mövsümə hazırlıq işlərinə
indidən başlamalı, lazımi mal-material
 ehtiyatı yaratmalıyıq. 
    Dövlət Energetika Xidməti elektrik ener-
jisinin verilməsində fasiləsizliyi təmin etmək
üçün mövcüd infrastrukturun yenilənməsini

davam etdirməli, istismar üçün yararsız olan
avadanlıq və xətlərin vaxtında müəyyən
edilərək dəyişdirilməsini təmin etməli, qış
mövsümünə hazırlıqla bağlı transformator
və yarımstansiyaların oktyabrın 20-dək tex-
niki baxışdan keçirilməsini başa çatdırmalıdır.
Xidmət tələb olunan mal-materialın, ava-
danlıqların alınıb gətirilməsini və onların
zəruri ehtiyatının yaradılmasını diqqət mər-
kəzində saxlamalı, qəza-bərpa briqadalarının
komplektləşdirilməsini noyabr ayınadək ye-
kunlaşdırmalı, işçiləri qış mövsümünə uyğun
xüsusi geyimlə təmin etməli, elektrik ener-
jisinin ötürülməsi zamanı yaranan texniki
itkinin minimum həddə saxlanması üçün
başlanan tədbirləri davam etdirməli, enerji
israfçılığının və elektrik enerjisindən qa-
nunsuz istifadə hallarının qarşısının alınması
üçün aid orqanlarla birlikdə nəzarət tədbir-
lərini gücləndirməlidir. Naxçıvan şəhərində
əhali istehlakçıları üzrə smartkarttipli say-
ğacların quraşdırılması başa çatdıqdan sonra
digər rayon mərkəzlərində də bu sayğacların
quraşdırılmasını həyata keçirməlidir.  “Nax-
çıvanqaz” İstehsalat Birliyi oktyabr ayının
20-dək qaz təchizatı sistemində texniki
baxışı yekunlaşdırmalı, mövcud nasazlıqların
aradan qaldırılması üçün tədbirlər görməli,
təbii qazın şaxtalı hava şəraitində nəqli ilə
əlaqədar hazırlıq işlərini vaxtında başa çat-
dırmalı, istismar üçün yararsız qaz xətlərinin
və avadanlıqların müəyyən edilərək yeni-
lənməsini diqqətdə saxlamalı, qaz sayğac-
larına müdaxilənin qarşısını almaq məqsədilə
yerlərdə abonent qutularının quraşdırılması
işlərini ilin sonunadək yekunlaşdırmalıdır.
Qazın nəqli zamanı meydana çıxan texniki
itki normalarının minimal həddə saxlanılması
üçün tədbirlər görülməli, təbii qazdan qa-
nunsuz istifadə hallarına nəzarət gücləndi-
rilməli, istehlak olunan qazın dəyərinin tam
həcmdə toplanması təmin edilməlidir. Qaz
təsərrüfatında, xüsusilə qəza xidmətində ça-
lışanların ixtisas hazırlığına cəlb olunmasına
diqqəti artırmalı, qış mövsümü başlayanadək
işçilər müvafiq geyim və avadanlıqlarla
təmin olunmalıdır.
    Ali Məclisin Sədri demişdir ki, şəhər və
rayon icra hakimiyyətləri cari il noyabr
ayının 1-dək bütün qazanxanaların qış möv-
sümünə hazırlıq işlərini başa çatdırmalı,
 qazanxanalardan çıxan istilik xətlərinin
üzərinin örtülməsini, qazanxanaların təbii
qazla yanaşı, mazut və dizel yanacağı ilə də
işləyə bilməsini təmin etməlidirlər. Elektrik
enerjisi, təbii qaz təchizatı sahəsində mövcud
nöqsanlar aradan qaldırılmalı, ictimai yaşayış
binalarının giriş qapı və pəncərələrinin, zir-
zəmilərdən keçən istilik xətlərinin istismar
üçün yararlılığı yoxlanıb müvafiq tədbirlər
görülməlidir. Qış mövsümündə yolların tə-
mizlənməsi üçün kommunal xidmət texni-
kalarının saz vəziyyətdə saxlanmasına diqqət
artırılmalıdır. Naxçıvan şəhərində şəhər icra

hakimiyyəti, rayonlarda isə Dövlət Me -
liorasiya və Su Təsərrüfatı Komitəsi yerli
icra hakimiyyəti orqanları ilə birlikdə içməli
su və kanalizasiya sistemlərinin qışa hazırlıq
vəziyyəti ilə bağlı nöqsanları aradan qaldırmalı,
əhali fasiləsiz içməli su ilə təmin edilməlidir. 
    Qeyd olunmuşdur ki, muxtar respublikada
həyata keçirilən tikinti-quruculuq tədbirlərinin
nəticəsi olaraq əksər təhsil, səhiyyə və mə-
dəniyyət müəssisələri, idman obyektlərinin
isə hamısı istilik sistemi ilə təchiz edilib.
Lakin hələ də bəzi müəssisə və təşkilatların
binalarının qızdırılmasında maye qaz və
neft məhsullarından istifadə olunur. Neft və
Qaz Məhsulları Təminatı Müəssisəsi həmin
müəssisələrin qış mövsümündə fasiləsiz fəa-
liyyətini təmin etmək məqsədilə tələb olunan
maye qaz və neft məhsullarının tədarükünü
və satışını davam etdirməli, tələb olunan
yanacaq ehtiyatının yaradılması üçün tədbirlər
görməlidir. Payız-qış mövsümündə təhsil,
səhiyyə, mədəniyyət və idman müəssisələ-
rinin fasiləsiz fəaliyyəti aid nazirliklər və
yerli icra hakimiyyətləri tərəfindən  təmin
olunmalı, yaradılan müasir təhsil infrastruk-
turu qorunmalı və onlardan səmərəli istifadə
olunmalıdır. Ali və orta ixtisas təhsili müəs-
sisələrinin tədris korpuslarının, idman zal-
larının, sosial xidmət mərkəzləri və yataq-
xanalarının qış mövsümünə hazırlığı diqqətdə
saxlanılmalıdır.
    Ali Məclisin Sədri demişdir: Səhiyyə
Nazir liyi əhaliyə keyfiyyətli xidmət göstə-
rilməsi üçün tibb müəssisələrinin yanacaq
və dərman preparatları ilə təminatına nəzarəti
gücləndirməli, Fövqəladə Hallar Nazirliyi
ilə birlikdə səhiyyə müəssisələrinin elektrik
generatorlarının işlək vəziyyətdə olması və
fövqəladə hallara hazırlığın səviyyəsi yox-
lanılmalı, maarifləndirmə işləri aparılmalıdır.
Maliyyə Nazirliyi istilik sistemi olmayan
müəssisələrə qış mövsümündə tələb olunan
mal-materialın alınması üçün maliyyə və-
saitinin ayrılmasını təmin etməli, dövlət
müəssisələrində  enerji daşıyıcılarından isti-
fadə zamanı borc qalığının yaranmaması
üçün tədbirlər görməlidir. Büdcədən maliy-
yələşən bütün dövlət müəssisə və təşkilatları
elektrik enejisi və təbii qazdan qənaətlə
istifadə etməli, israfçılığa yol verməməli,
istehlak olunan qazın və enerjinin dəyəri
vaxtında ödənilməlidir. Dövlət Nəqliyyat
Xidməti qış aylarında sərnişin daşınması ilə
məşğul olan nəqliyyat vasitələrinin texniki
cəhətdən saz vəziyyətdə olmasına və qrafik
üzrə hərəkətinə nəzarəti gücləndirməlidir.
Avtomobil Yolları Dövlət Agentliyi yolların
qardan təmizlənməsi üçün texnikaların işlək
vəziyyətdə olmasını və qum ehtiyatı yara-
dılmasını təmin etməlidir.
    Naxçıvan Beynəlxalq Hava Limanı bütün
maşın-mexanizmlərin, elektrik və işıqlandır -
ma sistemlərinin, rabitə qurğularının texniki
baxışını vaxtında yekunlaşdırmalı, tələbata

uyğun yanacaq və mal-material ehtiyatı
 yaratmalı, hava limanının uçuş və enmə
zolağının təmiri vaxtında başa çatdırılmalıdır.
“Naxçıvan Dəmir Yolları” Məhdud Məsu-
liyyətli Cəmiyyəti dəmir yolu nəqliyyatında
hərəkətin təhlükəsizliyini təmin etməli,
 vaqonlara və lokomotivlərə texniki baxış
keçirməli, yol təsərrüfatının saxlanmasına,
material ehtiyatının yaradılmasına diqqəti
artırmalıdır. Fövqəladə Hallar, Əmək və
Əhalinin Sosial Müdafiəsi nazirlikləri möv-
sümi qazanxana işçilərinin qabaqcadan
 təlimatlandırılması ilə bağlı hazırlıq
tədbirlərinə başlamalı, bütün ocaqçılar mü-
vafiq kurslara cəlb olunmalıdırlar. Fövqəladə
Hallar Nazirliyi, Dövlət Gömrük Komitəsi,
Antiinhisar və İstehlak Bazarına Nəzarət
Dövlət Agentliyi standarta uyğun olmayan
və sənaye üsulu ilə hazırlanmayan qızdırıcı
elektrik və qaz cihazlarının muxtar respub-
likaya idxalının, satışının və istismarının
qarşısını almaq üçün tədbirlər görməli, bu-
nunla əlaqədar  istehlakçılar və sahibkarlar
əvvəlcədən məlumatlandırılmalıdırlar.
 İqtisadiyyat Nazirliyi mövsüm ərzində
tələbatdan artıq istehsal olunmuş kənd tə-
sərrüfatı məhsullarının soyuducu anbarlara
tədarükünü təşkil etməli, qəbul olunmuş
meyvə-tərəvəzin saxlanılması üçün müvafiq
texnoloji şəraitin yaradılmasına nəzarəti ar-
tırmalıdır. Kənd Təsərrüfatı Nazirliyi Dövlət
Baytarlıq Xidməti ilə birlikdə heyvandarlıq,
quşçuluq və arıçılıqla məşğul olan sahibkarlıq
subyektlərinin qışlamaya hazırlığı ilə bağlı
maarifləndirmə tədbirlərini gücləndirməli,
xəstəliklərə qarşı tələb olunan dərman va-
sitələri ehtiyatının yaradılmasını diqqətdə
saxlamalıdırlar. Əmək və Əhalinin Sosial
Müdafiəsi Nazirliyi tabeliyində olan bərpa
müəssisələrinin, eləcə də Ahıllar Evinin qış
mövsümünə hazırlığı ilə bağlı müvafiq təd-
birlər görməlidir. Hərbi hissələr üçün yun
corabların toxunması işi bu il də davam et-
dirilməlidir. Rabitə və Yeni Texnologiyalar
Nazirliyi fasiləsiz poçt və rabitə xidmətlərinin
göstərilməsi üçün mal-material ehtiyatının
yaradılmasını təmin etməlidir. Ədliyyə
 Nazirliyinin Penitensiar Xidməti cəzaçəkmə
müəssisələrinin istiliklə fasiləsiz təmin olun-
masını, məhkumların isti geyim və ərzaqla
təchizatını diqqətdə saxlamalıdır. 
    Ali Məclisin Sədri demişdir: Muxtar res-
publika ərazisindəki hərbi hissələrdə qış
mövsümü üçün tələb olunan ehtiyatların,
eləcə də sərhəd zonalarındakı hərbi hissələrin
yanacaqla təchizatı və ərzaq ehtiyatının ya-
radılması vaxtında başa çatdırılmalıdır. Əla-
hiddə Ümumqoşun Ordusu Naxçıvan Qar-
nizonu üzrə qışa hazırlığın vəziyyətini araş-
dırıb Ali Məclisə məlumat verməlidir. Şəhər
və rayon icra hakimiyyətləri, Ekologiya
və Təbii Sərvətlər Nazirliyi qurumuş ağac-
ların kəsilərək hərbi hissələrə verilməsini,

    Ümummilli liderimiz Heydər
 Əliyev tərəfindən əsası qoyulmuş
ordu quruculuğu siyasəti bu gün Azər -
baycan Respublikasının Prezidenti,
Silahlı Qüvvələrin Ali Baş Komandanı
cənab İlham Əliyev  tərəfindən
uğurla davam etdirilir. Azərbaycan
ordusunun silah arsenalı və maddi -
texniki təminatı gücləndirilir, şəxsi
heyətin sosial-məişət şəraiti yaxşı-
laşdırılır, mənəvi- psixoloji hazırlığı
və döyüş ruhu daha da artırılır.
Naxçıvan Muxtar Respublikasındakı
hərbi hissələrdə də infrastrukturun
müasirləşdirilməsi istiqamətində
mühüm işlər görülür. Bu gün muxtar
respublikadakı ordu, birləşmə və
hissələr hərtərəfli təminata, ən müa-
sir silah-sursata və peşəkar şəxsi
heyətə malikdir. 
    Ordumuzun qüdrətini artıran mü-
hüm amillərdən biri də xalq-ordu
birliyidir. Naxçıvan Muxtar Res-
publikasında bu məsələ daim diq-
qətdə saxlanılır, ardıcıl tədbirlər hə-
yata keçirilir. Muxtar respublika
əhalisinin, dövlət qurumlarının,
müəssisə və təşkilatların, ayrı-ayrı
sahibkarlıq subyektlərinin əlamətdar
və bayram günlərində hərbi hissələrə
sovqat aparmaları, mədəniyyət kol-
lektivlərinin əsgərlər qarşısında kon-
sert proqramları ilə çıxış etmələri
şəxsi heyət tərəfindən böyük ruh
yüksəkliyi ilə qarşılanır. 
    Naxçıvan Muxtar Respublikası
Ali Məclisinin Sədri cənab Vasif
Talıbov tez-tez sərhəd bölgələrindəki
hərbi hissələrdə olur, xidmətin təşkili
ilə maraqlanır, hərbi hissələrə sov-
qatlar verilir. Ali Məclisin Sədri bu
il iyunun 23-də Azərbaycan Res-
publikası Silahlı Qüvvələrinin ya-
ranmasının 100-cü ildönümü ərə-
fəsində Əlahiddə Ümumqoşun
 Ordunun hərbi hissəsi üçün yeni

xidmət və yaşayış kompleksinin
açılış tədbirində iştirak etmiş, şəxsi
heyətlə görüşərək bayram təbrik-
lərini çatdırmışdır. İyulun 3-də isə
Ali Məclisin Sədri Günnüt kəndin-
dəki hərbi hissədə şəxsi heyətlə gö-
rüşmüş, mövqelərdə xidmətin təşkili
ilə maraqlanmış, “Günnüt əməliy-
yatı”nda iştirak edən əsgər və
 zabitlərə hədiyyələr təqdim etmişdir.
Hər iki görüşdə gətirilmiş müxtəlif
ərzaq məhsulları hərbi hissələrin
anbarlarına təhvil verilmişdir. 
    31 Dekabr – Dünya Azərbaycanlı -
larının Həmrəyliyi Günü və Yeni il
bayramı münasibətilə dövlət qurum-
larının və təşkilatların kollektivləri
hərbi hissələrdə olmuş, şəxsi heyətlə
həmrəylik nümayiş etdirilmiş, müx-
təlif ərzaq məhsullarından, meyvə,
tərəvəz və şirniyyatlardan ibarət
47 min 390 kiloqram bayram sovqatı
hərbi hissələrə verilmişdir. Günnüt
əməliyyatı nəticəsində düşməndən
azad edilən ərazilərdə 15 İyun –
Milli Qurtuluş Günü və Azərbaycan
Respublikası Silahlı Qüvvələrinin
yaranmasının 100-cü ildönümü mü-
nasibətilə təşkil olunan bayram təd-
birləri də böyük ruh yüksəkliyi ya-
ratmışdır. Tədbirlərdə ordumuzun
keçdiyi inkişaf yolundan, qazandığı

qələbələrdən danışılmış, mədəniyyət
kollektivləri şəxsi heyət qarşısında
çıxış etmişlər. Gətirilmiş sovqat böl-
mələrə təhvil verilmişdir.
    Naxçıvan Muxtar Respublikası
Mədəniyyət Nazirliyinin tabeliyin-
dəki şəhər və rayon mədəniyyət
şöbələrinin yaradıcı kollektivləri,
Naxçıvan Dövlət Filarmoniyasının,
Cəlil Məmmədquluzadə adına Nax-
çıvan Dövlət Musiqili Dram Teatrı -
nın, Şərur Xalq Yallı Ansamblının
və digər mədəniyyət ocaqlarının
nümayəndələri əlamətdar tarixi gün-
lərdə Naxçıvan qarnizonunun şəxsi
heyəti qarşısında maraqlı konsert
proqramları ilə müntəzəm çıxış edir-
lər. Həmçinin Naxçıvan Muxtar
Respublikası Əmək və Əhalinin
Sosial Müdafiəsi Nazirliyinin təş-
kilatçılığı ilə sağlamlıq imkanları
məhdud ifaçılardan ibarət “İnam”
musiqi qrupunun hər ay, eləcə də
bayram günlərində Əlahiddə
Ümumqoşun Ordunun Təlim-Tədris
Mərkəzində və ön xətdə yerləşən
hərbi hissələrdə konsert proqramı
təşkil edilir. 2018-ci ilin birinci ya-
rısında da bu tədbirlər davam etdi-
rilmiş, hərbi hissə və bölmələrdə
ictimaiyyət nümayəndələrinin, mə-
dəniyyət kollektivlərinin, ziyalıların,

elm adamlarının və veteranların
 iştirakı ilə 70-ə yaxın mədəni-kütləvi
tədbir keçirilmişdir. 
    Məhdud fiziki imkanlı şəxslər
tərəfindən hazırlanmış isti qış ge-
yimlərinin Əlahiddə Ümumqoşun
Ordunun çətin dağlıq şəraitdə xidmət
edən əsgərlərinə verilməsi xalq-ordu
birliyinin daha bir təzahürüdür. 2017-
2018-ci illərin payız-qış mövsü-
mündə də bu iş davam etdirilmiş,
məhdud fiziki imkanlı şəxslər tərə-
findən toxunmuş 2514 cüt yun corab
və 214 şərf ön xətdə yerləşən hərbi
hissələrə göndərilmişdir. Naxçıvan
Şəhər İcra Hakimiyyəti tərəfindən
isə 200 gödəkcə, 200 cüt corab və
200 idman papağı hərbi hissələrə
verilmişdir. Gömrük orqanları tərə-
findən daxili bazarın qorunması və
gömrük qanunvericiliyinin tələblə-
rinin pozulması hallarına qarşı apa-
rılan mübarizə tədbirləri çərçivəsində
gömrük sərhəd-buraxılış məntəqə-
lərində saxlanılmış 4 paltaryuyan,
3 qabyuyan, 3 televizor, 3 tikiş
 maşını, 2 qaz sobası, 1 stolüstü qaz
pilətəsi, 1 mikrodalğalı soba və
2485 kiloqram alçı aktlaşdırılaraq
Əlahiddə Ümumqoşun Ordunun “N”
hərbi hissəsinə təhvil verilmişdir.
    Muxtar respublika əhalisinin

iməciliklər yolu ilə saldıqları meyvə
bağlarından toplanan məhsulun hərbi
hissələrə təhvil verilməsi də artıq
ənənə halını alıb. Bu ilin yay möv-
sümündə iməciliklər zamanı salın-
mış meyvə bağlarından 69 min 676
kiloqram ərik, 17 min 64 kiloqram
alma, 1232 kiloqram gilənar, 631
kiloqram alça, 214 kiloqram gilas
olmaqla, ümumilikdə, 88 min 817
kiloqram meyvə yığılaraq hərbi his-
sələrə verilmişdir. Əlavə olaraq
hərbi hissələrin yardımçı təsərrü-
fatlarından 51 min 978 kiloqram
meyvə, 7 min 488 kiloqram bostan -
tərəvəz məhsulu yığılmışdır. Mülki
təşkilatlar tərəfindən yığılaraq hərbi
hissələrə təhvil verilən sovqatın və
hərbi hissələrin yardımçı təsərrü-
fatlarından yığılmış meyvə, tərəvəz
və bostan məhsullarının ümumi
həcmi 148 min 283 kiloqram ol-
muşdur. Bu məhsulun 67 min 199
kiloqramı qurudulmaya verilmiş və
bu günə qədər  8180 kiloqramı
 qurudulmuşdur. Hazırda meyvə
bağlarından və bostanlardan topla-
nan məhsulların hərbi hissələrə təh-
vil verilməsi davam etdirilir.
    Bir məsələni qeyd edək ki, mux-
tar respublikadakı hərbi hissələrin
şəxsi heyəti hərtərəfli təminata ma-
likdir. Əsgərlərin qidalanması və
sağlamlıqlarının qorunması sahə-
sində kompleks tədbirlər görülüb,
ən müasir xidmət və yaşayış şəraiti
yaradılıb. Əlamətdar günlərdə əs-
gərlərlə həmrəylik nümayiş etdiril-
məsi, onlara sovqatların aparılması
xalqımızın öz ordusuna olan sevgi
və ehtiramının daha bir ifadəsidir.
Azərbaycan əsgəri də fəxr edir ki,
onun arxasında qüdrətli Azərbaycan
dövləti və xalqı dayanıb. 

Əlahiddə Ümumqoşun Ordunun 
mətbuat xidməti

Xalq-ordu birliyinin təzahürü

payız mövsümündə yeni yaşıllıqların
 salınmasını təşkil etməlidirlər. Ekologiya
və Təbii Sərvətlər Nazirliyi muxtar respub-
likanın bitki və heyvanat aləminin qış ay-
larında qorunması üçün duz və yem ehtiyatı
yaradaraq müəyyən olunmuş ərazilərə
 səpilməsini təmin etməlidir. Daxili İşlər
Nazirliyi yerli icra hakimiyyəti orqanları

və aidiyyəti təşkilatlarla birlikdə qış möv-
sümündə elektrik enerjisi və təbii qaz say-
ğaclarına müdaxilə, sayğacdankənar istifadə
hallarına qarşı müvafiq tədbirlərin görül-
məsini davam etdirməlidir. Aidiyyəti mərkəzi
və yerli icra hakimiyyəti orqanları qarşıya
qoyulmuş vəzifələrin icrasını təmin etməli,
yol verilmiş nöqsanları araşdıraraq noyabr

ayının 1-dək aradan qaldırmalıdırlar. 
    Ali Məclisin Sədri Naxçıvan Muxtar
 Respublikasının Nazirlər Kabinetinə
tap şırmışdır ki, istilik sistemi olmayan təhsil,
səhiyyə və mədəniyyət müəssisələrində  payız-
qış mövsümü üçün tələb olunan yanacağın,
digər mal-materialın bölgüsünü təsdiq etsin,
payız-qış mövsümünə hazırlıqla bağlı verilmiş

tapşırıqların icrası barədə cari ilin oktyabr
ayının sonunadək Naxçıvan Muxtar Respub-
likasının Ali Məclisinə məlumat versin.
    Ali Məclisin Sədri qarşıya qoyulmuş
 vəzifələrin icrasında müşavirə iştirakçılarına
uğurlar arzulamışdır.

Naxçıvan Muxtar Respublikası
Ali Məclisinin mətbuat xidməti

    Sahibkarlığın inkişafı hər bir ölkə
üçün prioritet sahələrdən sayılır.
Çünki bazar iqtisadiyyatı şəraitində
bu sahəni inkişaf etdirmədən heç
bir tərəqqidən, yeniliklərin tətbiqin-
dən, ümumilikdə isə hərtərəfli inki-
şafdan danışmaq mümkün deyil.
Buna görədir ki, ümummilli lider
Heydər Əliyev deyirdi: “Sahibkar-
ların səmərəli işləməsi Azərbaycanın
iqtisadi inkişafını təmin edən amil-
dir. Ona görə də biz sahibkarlığın
inkişafına dövlət siyasətimiz kimi
baxırıq. Azərbaycanın sosial-iqtisadi
inkişafını bilavasitə sahibkarlıqla,
onun inkişafı ilə bağlayırıq”. 
     Təbii ki, ulu öndər Heydər Əliyevin
sahibkarlığa bu cür yanaşması, ötən
dövrdə həyata keçirilən dövlət siya-
sətinin ana xəttini təşkil etmiş, ölkə-
mizdə özəl sektorun formalaşmasına
böyük təsir göstərmişdir. Naxçıvan
Muxtar Respublikasında da bu sahədə
görülmüş işlər, xüsusilə dövlət-
 sahibkar münasibətlərinin düzgün
istiqamətdə qurulması hazırda əldə
edilmiş iqtisadi nailiyyətlərin əsasını
təşkil edir. 2013-cü ildə Naxçıvan
Biznes Mərkəzinin açılış mərasimində
çıxış edən Naxçıvan Muxtar Res-
publikası Ali Məclisinin Sədri sa-
hibkarlığın cəmiyyətdəki rolundan
bəhs edərkən demişdir: “Sahibkarlar
cə miyyətin ən təşəbbüskar, elmi-
 texniki yenilikləri daha tez
mə nimsəyən və istehsalatda tətbiq
edən sosial təbəqəsidir. Cəmiyyətin
sosial təbəqəsi kimi onlar yaradılmış
şəraitdən, maliyyə imkanlarından,
texnikadan, torpaqdan istifadə edir-
lər. Bu gün dövlət sahibkarlığın in-
kişafı üçün  hər cür dəstəyi göstərir.
Bundan sonra da göstərəcəkdir. Sa-
hibkarlar da öz növbəsində dövlətin
və cəmiyyətin inkişafı üçün öz dəs-

təyini göstərməlidirlər. Hər bir sa-
hibkar çalışmalıdır ki, əhali məşğul-
luğuna, yeni iş yerlərinin açılmasına,
keyfiyyətli məhsul istehsalına, daxili
bazarın təminatına, muxtar respub-
likanın ixrac potensialının daha da
gücləndirilməsinə öz töhfəsini versin.
Qeyd olunan vəzifələrin icrası o halda
mümkündür ki, sahibkarlıq fəaliy-
yətində dövlət-işçi-sahibkar müna-
sibətləri düzgün qurulsun”.
    Muxtar respublikamızda sahibkar -
lığa göstərilən dövlət dəstəyini bir
çox cəhətlərinə görə xarakterizə et-
mək mümkündür. Bunlar, ilk olaraq,
muxtar respublikanın sosial-iqtisadi
inkişaf istiqamətlərinə və düşdüyü
blokada şəraitinin çətinliklərinə görə
gələcək prioritetlərin müəyyən edil-
məsi ilə əlaqədar olmuşdur. Yerli
xammal və enerji resurslarının, əhali
ehtiyatlarının və ixtisaslı kadrların
gücündən maksimum istifadə olun-
ması ilə iqtisadi layihələrə start ve-
rilməsi muxtar respublika iqtisadiy-
yatının inkişaf etdirilməsində atılmış
ilkin addımlar idi. Digər tərəfdən,

dövlətin qarşısında duran başqa bir
vəzifə muxtar respublikaya investi-
siya axınını sürətləndirmək, istifadəsiz
qalmış sahələri canlandırmaq və in-
diyədək heç bir vaxt Naxçıvanda
görülməsi qeyri-mümkün hesab edi-
lən layihələri gerçəkliyə çevirmək
idi. Və ötən dövrdə bütün bu işlər
məhz dövlət-sahibkar işbirliyinin sa-
yəsində mümkün olmuşdur. Təkcə
2000-ci ildən ötən dövrdə muxtar
respublikada Sahibkarlığa Kömək
Fondu tərəfindən 1300-ə yaxın layihə
maliyyələşdirilmiş, 2003-cü ildən
başlayaraq yaradılmış sahibkarlıq
subyektlərində 70 minə yaxın yeni
iş yeri açılmışdır. Muxtar respubli-
kada sahibkarların fəaliyyəti üçün
yaradılmış hərtərəfli şərait, əlverişli
biznes və investisiya mühitinin nə-
ticəsində 2018-ci ilin yanvar-iyun
aylarında ümumi daxili məhsul is-
tehsalı 1 milyard 246 milyon 624
min manatdan artıq olmuşdur ki, bu
da bir il öncəki müvafiq göstəricidən
1,4 faiz çoxdur. Hər bir nəfərə düşən
ümumi daxili məhsul isə əvvəlki ilin

müvafiq dövrünə nisbətən 2,3 faiz
artaraq 2748 manatı ötmüşdür. Ümu-
mi daxili məhsulun tərkibində ilk
yeri 30,1 faizlə sənaye tutmuş və
maddi istehsalın payı 57,6 faiz təşkil
etmişdir. Bəhs edilən dövrdə sənaye
məhsulu istehsalının həcmi 1,4, əsas
kapitala yönəldilən investisiyaların
həcmi 2,1, kənd təsərrüfatı məhsul-
larının həcmi isə 3,6 faiz artmış, bir
işçiyə hesablanmış orta aylıq əmək-
haqqı isə 1,6 faiz artmışdır. Naxçıvan
Muxtar Respublikası İqtisadiyyat
Nazirliyinin verdiyi məlumata görə,
cari ilin ilk 6 ayında iqtisadi fəaliy-
yətin müxtəlif sahələri üzrə 25 layi-
hənin maliyyələşdirilməsinə 5 milyon
735 min 800 manat həcmində güzəştli
kreditlər ayrılmışdır. Bu kreditlərin
5 milyon 150 min manatı sənayenin,
585 min 800 manatı kənd təsərrüfa-
tının inkişafına yönəldilmişdir.
    Qeyd edək ki, bu gün sahibkarlıq
subyektlərində çalışanlar məşğul
əhalinin 83 faizini təşkil edir. Yerli
istehsal sahələrinin inkişafının nə-
ticəsidir ki, naxçıvanlı sahibkarlar
bu gün öz məhsulları ilə daxili bazarı
təmin edir, eyni zamanda muxtar
respublikadan Türkiyə, Ukrayna,
Qazaxıstan, Gürcüstan, Belarus, Lit-
va, Türkmənistan, Rusiya və İran
kimi ölkələrə ərzaq, tikinti, mebel,
yüngül sənaye məhsulları ixrac edir-
lər. Hazırda Naxçıvan Muxtar Res-
publikasının dünyanın 50-dən çox
ölkəsi ilə ticarət əlaqələri mövcuddur.
İstehsal olunan müxtəlif adda məh-
sulların ixrac imkanlarının artması
səbəbindən 2009-cu ildən muxtar

respublikanın xarici ticarətində müs-
bət saldo qeydə alınır. 
    Əlbəttə, sahibkarlığın inkişafında
əldə edilmiş nailiyyətlərin təməlində
dövlətin bu sahəyə qayğısı dayanır.
2017-ci ildə sahibkarlara 10 milyon
manatdan çox kreditlər verilmişdir.
2018-ci ilin birinci yarısında iqtisadi
fəaliyyətin müxtəlif sahələrində 5-i
özəl investisiyalı olmaqla, 29 istehsal
və xidmət sahəsi yaradılmışdır. Yeni
yaradılan müəssisələrdə 272 iş yeri
açılmışdır. Hazırda isə 20 layihənin
icrası davam etdirilir.  
     Sahibkarlığın inkişafının dəstək-
lənməsi muxtar respublikanın iqtisadi
potensialını ildən-ilə artırmaqdadır.
Digər tərəfdən, bu, Naxçıvanda lazımi
investisiya mühitinin formalaşmasının
göstəricisidir. Təsadüfi deyil ki, Azər-
baycan Respublikası Prezidentinin
sədri olduğu “Caspian European
Club”un 2017-ci il üçün hazırladığı
investisiya reytinqində Naxçıvan Mux-
tar Respublikası ən yüksək ümumi
bal toplayaraq birinci yerə çıxmışdır. 
    Bəli, sahibkarlığın inkişafı bu
gün muxtar respublikada həyata ke-
çirilən milli iqtisadi strategiyanın
ən vacib tərkib hissəsidir. Təsadüfi
deyil ki, Naxçıvan Muxtar Respub-
likası Ali Məclisinin Sədri hər il
ənənəvi olaraq Naxçıvan Biznes
Mərkəzində yerli sahibkarlarla gö-
rüşür, onların fəaliyyəti ilə maraq-
lanır. Sahibkarlara lazımi dəstəyin
göstərilməsində aidiyyəti dövlət qu-
rumlarının rəhbərlərinə tapşırıqlar
verir. Bütün bunlar isə naxçıvanlı
sahibkarlara daha səmərəli fəaliyyət
göstərmək üçün əlavə stimul verir.
Çünki sahibkarlar fəaliyyətlərində
daim dövlətin qayğısını öz üzərlə-
rində hiss edirlər. 

- Səbuhi HƏSƏNOV

Sahibkarlığın inkişafı iqtisadi potensialın artmasına öz töhfəsini verir

50-dən çox ölkə ilə ticarət əlaqələri quran muxtar respublikada 
özəl bölmənin çəkisi 89 faiz təşkil edir

    Zəngin yeraltı və yerüstü sərvətlərə malik
olan muxtar respublikamızın flora və faunası,
havası, şəfa bulaqları min bir dərdin dərma-
nıdır. Ərazidə 200-dən çox mineral su bulağı,
şəfa qaynaqları vardır. Darıdağ, Sirab, Nə-
həcir, Badamlı, Cəhri, Qahab, Dəstə və başqa
yataqlar öz xüsusiyyətləri ilə fərqlənir. 

    Naxçıvan Muxtar Respublika Xəstəxanası
Reabilitasiya şöbəsinin müdiri, həkim-fizio-
terapevt Fazil Fərzəliyevlə söhbətimiz zamanı
o da təbiətin bu torpağa bəxş etdiyi bütün
nemətlərdən danışdı. Bildirdi ki, mineral
sular, dərman bitkiləri və digər təbii ehti-
yatlarla zəngin olan qədim diyarımızda hələ
də geniş istifadə üçün təqdim edilməyən
təbii müalicəvi vasitələr vardır. Naxçıvan-
Sədərək magistral avtomobil yolunun birinci
kilometrində yerləşən “Şorsu” palçığı da
belə müalicə qaynaqlarından biridir. Naxçıvan
Muxtar Respublikası Ali Məclisi Sədrinin
tapşırığı ilə istehsal edilən müalicəvi əhə-
miyyətli bu palçıq AMEA Naxçıvan Bölməsi
tərəfindən artıq qablaşdırılıb. Hazırlanan bu
vasitə həm palçıq, həm də quru, toz forma-
sındadır. Yaxın günlərdə şəhərin bütün əcza -
xanalarına paylanılacaq.
     Həkim-fizioterapevt söhbət əsnasında palçığın
hazırlanma qaydası, onun tərkibi və müalicəvi
əhəmiyyəti haqqında da məlumat verdi. Qeyd
etdi ki, “Şorsu” palçığını oynaq nahiyələrinə
sürtüb ən az yarım saat gözləmək lazımdır.
Palçıq vasitəsilə periferik sinir və dayaq-hərəkət
sistemləri, damar, ginekoloji, bir sıra dəri xəstə -
likləri və yanıqlardan sonrakı fəsadlar müalicə
olunur. Naxçıvan Muxtar Respublika Xəstə-
xanasında yeni yaradılmış Reabilitasiya şöbə-
sində elektroterapiya, lokal traksiya, lazer te-
rapiya, limfodrenaj, maqnitoterapiya, hidro -
terapiya, ozonoterapiya, hidrokolonoterapiya
üsulları ilə müalicələr sırasında “Şorsu” palçığı
ilə təbii müalicə metodu da tezliklə öz yerini
tutacaq. Fizioterapiya ilə müalicənin üstünlükləri
ondan ibarətdir ki, o,  allergiya törətmir, müalicə
imkanlarını genişləndirir və qısa zamanda
 effektiv təsir göstərir.

Hüseyn ƏSGƏROV

“Şorsu” palçığı təbii şəfa 
qaynağıdır 

    Naxçıvan Muxtar Respublikası Dövlət
Meliorasiya və Su Təsərrüfatı Komitəsinin
tabe təşkilatları tərəfindən əkin sahələrinin
suvarma suyu ilə təmin olunması, torpaqların
meliorativ vəziyyətinin yaxşılaşdırılması məq-
sədilə tikinti, təmir və bərpa işləri iyul ayında
da davam etdirilmiş, su bölgüsünə və ondan
səmərəli istifadəyə nəzarət artırılmışdır. 
    Bu dövrdə 10 kilometr beton, torpaq kanal
və 24 kilometr ara arxlar lildən təmizlənmiş,
8 kilometr yeni suvarma boru xətti çəkilmiş,
5 kilometr mövcud içməli su xətti təmir-
bərpa olunmuşdur. Muxtar respublika üzrə
ötən ay su istifadəçilərinə 29 milyon kubmetr
su verilmiş, bunun müqabilində 24 min 678
hektar torpaq sahəsi suvarılmışdır.
    Kəngərli rayonunun Böyükdüz kəndi əra-
zisində qapalı suvarma şəbəkəsinin tikintisi
davam etdirilmiş, müxtəlif diametrli borularla
500 metr magistral, 800 metr ana, 6 min
metr paylayıcı boru xətti çəkilmişdir. 
    “Rayon mərkəzi və ətraf kəndlərin içməli
su təchizatı və kanalizasiya sistemlərinin ye-
nidən qurulması” layihəsi çərçivəsində də
işlər davam etdirilmişdir. Hazırda Şahbuz
şəhər çirkab sutəmizləyici qurğuda avadanlıqlar
quraşdırılır, elektrik xətləri çəkilir, ətrafında
abadlıq işləri aparılır.

Naxçıvan Muxtar Respublikası
Dövlət Meliorasiya və Su Təsərrüfatı 

Komitəsinin mətbuat xidməti

Əkin sahələrinə 29 milyon
kubmetr su verilib 

  – Əbülfəz müəllim, istərdik ki, dilimizə
tarixən göstərilən münasibət, onun inkişaf
mərhələləri barədə oxucularımıza bir qə-
dər məlumat verəsiniz...

    – Azərbaycanda dil siyasətinin yürüdülməsi
Azərbaycan Xalq Cümhuriyyəti dövründən
başlanır. Həmin dövrə qədər görkəmli Azər-
baycan ziyalıları ana dili, eləcə də ölkəmizdə
gedən dil prosesləri barədə müəyyən müla-
hizələr söyləyərək təkliflər vermişlərsə də,
bütün bunlar dil siyasəti adlanan mürəkkəb
hadisəyə bilavasitə aid edilə bilməz. Lakin
Xalq Cümhuriyyəti yarandıqdan cəmi 1 ay
sonra türk dilini rəsmi dövlət dili elan etməsi
XIX əsrin sonu, XX əsrin əvvəllərində müəy-
yənləşmiş milli ideologiyanın birbaşa təsirinin
nəticəsi idi. Əlibəy Hüseynzadə, Məhəmməd
ağa Şahtaxtlı, Əhməd bəy Ağayev, Cəlil Məm-
mədquluzadə, Mirzə Ələkbər Sabir, Üzeyir
Hacıbəyov kimi ziyalıların ana dilinin ədəbi,
ictimai-siyasi, ideoloji mövqeyi uğrunda illər
boyu apardıqları məqsədyönlü mübarizə ol-
masaydı, cümhuriyyət hökuməti bu məsələyə
dərhal diqqət yetirməzdi. Hökumətin 1918-ci
il 27 iyun tarixli Qərarı Azərbaycan dilini
dövlət dili elan edən ilk rəsmi sənəd kimi
çox böyük tarixi rol oynamaqla yanaşı, Azər-
baycanda milli dil siyasətinin formalaşmasının,
millətin mənafeyinə uyğun düzgün ideoloji
mövqeyin əsasını qoydu. Qeyd edək ki, qərar,
sadəcə, deklarativ bir sənəd deyildi; qərardan
irəli gələn məsələlər vaxtaşırı olaraq parla-
mentin iclaslarında müzakirə edilirdi. 
    Bir qədər sonra, sovet hakimiyyətinin ilk
illərində Azərbaycanda dil quruculuğu prosesi
yenidən gündəmə gətirildi. Bu, mədəni qu-
ruculuğun üzvi tərkib hissəsi idi. Doğrudur,
bolşevik ideoloqları xalqı öz tarixi köklərin-
dən, milli dəyərlərindən uzaqlaşdırmaq üçün
mədəni irsə nihilist münasibət yaratmaq kimi
metodlardan istifadə edirdilər. Lakin təhsilin
inkişafına, elmin, mədəniyyətin yüksəlişinə
diqqət yetirilməsi, savadsızlığın kütləvi şəkildə
ləğvi və sair tədbirlər ölkədə sosial-mənəvi
canlanma yaradırdı. Dil məsələləri ardıcıl
olaraq müzakirə edilir, əski əlifbadan latın
qrafikalı əlifbaya keçid mədəni inqilabın
atri butlarından biri sayılırdı. Çox mühüm
cəhətlərdən biri də o idi ki, dil məsələsinə
ümumtürk kontekstində baxılır, əsas türkoloji
məclislər Bakıda keçirilirdi. Bu da o zaman
türk dili adlanan Azərbaycan dövlət dilinin
problemlərinin tarixən daxil olduğu mühitdə
həll edilməsinə sosial-ideoloji və praktik
şərait yaradırdı.
     1936-cı ildə, SSRİ Konstitusiyasının qəbulu
ərəfəsində Azərbaycanda dövlət dil siyasəti ilə
bağlı yeni mərhələ başlayır. Moskva bir tərəfdən
türk dillərini qarşılıqlı əlaqələrdən məhrum et-
mək, digər tərəfdən, həmin xalqlar arasında
rus dilini yaymaq siyasəti yeridirdi. Bunun
açıq təzahürü 1940-cı ildə qəflətən latın qrafikalı
əlifbanın kirillə əvəz edilməsi oldu.
    1950-ci illərin ortalarından başlayan bir
qədər yumşalma dövrü Azərbaycanda dövlət
dil siyasətində tam demokratikləşmə yaratmasa
da, liberallaşmanın əsasını qoydu. Bu da dil-
çilik araşdırmalarının xeyli dərəcədə ideolo-
giyasızlaşmasında, miqyasca genişlənməsində,
yeni dilçi kadrların yetişməsində özünü gös-
tərdi. 1956-cı ildə Ali Sovetin ozamankı sədri
vəzifəsində işləyən Mirzə İbrahimovun tə-
şəbbüsü ilə dövlət dili məsələsinin qaldırılması
bu tədbirlərdən biri idi.

  – Dilimizin ən güclü inkişaf mərhələsi
ulu öndər Heydər Əliyevin adı ilə bağlıdır... 

    – Görkəmli dövlət xadimi Heydər Əliyevin
1969-cu ildə Azərbaycanın rəhbəri seçilməsi
ilə respublikada milli mənəvi-mədəni həyat
canlanmağa başladı. Azərbaycançılıq təsəv-
vürlərinin inkişafı üçün hər cür şərait yaratmağa
çalışan ulu öndər qısa bir zaman ərzində ana
dilinin – dövlət dilinin təbliğini genişləndirdi.
Türkoloji araşdırmalara geniş meydan verən,
xalqın tarixinin obyektiv şəkildə öyrənilməsini
təmin edən dövlət başçısı milli müstəqillik
siyasətinin əsaslarını yaratdı. 1969-cu ildə
ümummilli liderin ozamankı Azərbaycan
Dövlət Universitetinin yaranmasının 50 illiyi

münasibətilə keçirilmiş geniş partiya kon-
fransında doğma ana dilində məruzə etməsi
insanların böyük heyrətinə səbəb olmuşdu.
Çünki ondan əvvəlki respublika rəhbərləri
rəsmi mərasim və məclislərdə, bir qayda ola-
raq, rus dilində məruzə və çıxış edirdilər.
    1974-cü ildə ulu öndər Heydər Əliyevin
tövsiyəsi ilə araya-ərsəyə gələn ali məktəb
tələbələri üçün dördcildlik “Müasir Azərbaycan
dili” dərsliyinin müəlliflərinə Dövlət mükafatı
verildi. Məhz görkəmli dövlət xadiminin tə-
şəbbüsü və fədakarlığı sayəsində 1978-ci il
Konstitusiyasında ilk dəfə Azərbaycan dili
dövlət dili kimi rəsmiləşdirildi.
    Azərbaycan dövlət dili siyasətinin yürü-
dülməsi 1991-ci ildən sonra xüsusi müstəviyə
qədəm qoydu – müstəqil dövlətin iradəsini
ifadə edən bu siyasəti xalqımızın ümummilli
lideri yaratdı və həyata keçirdi. Ulu öndər
Heydər Əliyevin 1993-cü ildə hakimiyyətə
qayıdışı ilə respublika hərc-mərclik mərhə-
ləsindən çıxıb həqiqi müstəqillik yoluna
qədəm qoydu. Əlbəttə, müstəqillik dövründə
müəyyənləşən dövlət dil siyasəti yoxdan ya-
ranmamış, ciddi və əsaslı bir şəkildə əvvəlki
dövrlərin tarixi təcrübəsinə dayanmışdı. 
    1995-2000-ci illərdə ulu öndər dilimizin
Azərbaycan Respublikasının dövlət dilinə
yalnız sözdə deyil, əməldə çevrilməsi üçün
bütün enerjisi, siyasi iradəsi ilə çalışaraq,
onun dünya azərbaycanlıları arasında itməkdə
olan nüfuzunu bərpa etdi. Dilimizin ünsiyyət
vasitəsi, milli və mənəvi dəyər olması uğrunda
mübarizə apararaq Azərbaycan dilinə sevgini
Azərbaycançılıq ideologiyasının əsas istiqa-
mətlərindən biri kimi təsbit etdi.
    Müstəqil dövlətimizin dil siyasətinin müəy-
yənləşməsində görkəmli dövlət xadimi Heydər
Əliyevin “Dövlət dilinin tətbiqi işinin tək-
milləşdirilməsi haqqında” 2001-ci il 18 iyun
tarixli Fərmanı böyük rol oynayıb. Ulu öndər
bu fərmanın tətbiqini sürətləndirmək məqsədilə
2001-ci il avqustun 9-da “Azərbaycan Əlifbası
və Azərbaycan Dili Gününün təsis edilməsi
haqqında” daha möhtəşəm bir Fərman imza-
layıb. Bu fərmana əsasən hər il olduğu kimi,
1 avqust bu il də ana dili bayramı kimi qeyd
olundu. Azərbaycan əlifbası və Azərbaycan
dili gününün təsis edilməsi görkəmli dövlət
xadiminin 1969-cu ildən başladığı milli dil
və 1993-cü ildən etibarən həyata keçirdiyi
milli dövlətçilik siyasətinin davamı və qanuna -
uyğun nəticəsidir.
    Ulu öndərin uzaqgörən siyasəti sayəsində
hələ 1937-ci ildə repressiyaya uğradılmış
latın qrafikalı Azərbaycan əlifbasına yeni
həyat verilməsi isə həm də ədalətin bərpası
demək idi. Digər tərəfdən, Azərbaycan böyük
Türk dünyasında Türkiyədən sonra latın qra-
fikasına keçən ilk postsovet respublikası oldu. 

  – Dilimizin inkişafına qayğı bu gün
yeni müstəviyə qədəm qoyub...

    – Ümummilli liderin milli dil siyasəti
illərdir ki, ölkə Prezidenti cənab İlham Əliyev
tərəfindən uğurla davam etdirilir. Bunu dövlət
başçısının dil siyasəti sahəsində imzaladığı
fərman və sərəncamlarda, həyata keçirilən
müxtəlif layihələrdə açıq şəkildə müşahidə
edirik. Belə ki, ölkə rəhbərinin kiril əlifbasında
olan bədii və ictimai-siyasi ədəbiyyatın latın
qrafikası ilə nəşri haqqındakı müvafiq sərənca -
mı milli dil siyasətinin həyata keçirilməsi
baxımından çox mühüm əhəmiyyət kəsb edir.
Eləcə də 2007-ci il 30 dekabr tarixli “Dünya
ədəbiyyatının görkəmli nümayəndələrinin
Azərbaycan dilində nəşri nəzərdə tutulan
əsərlərinin siyahısının təsdiq edilməsi haq-
qında” Sərəncam ana dilinin həyatımızın
bütün sahələrində tam və müfəssəl tətbiqini
gerçəkləşdirib. 
    Eyni zamanda Prezidentin 2005-ci il
9 noyabr tarixli Sərəncamı ilə I Bakı Türkoloji
qurultayının 80 illik yubileyinin beynəlxalq
miqyasda qeyd olunması, bu münasibətlə bö-
yük elmi məclisin keçirilməsi də Azərbaycan
dilinə qayğının təzahürü, dövlətimizin milli
dil siyasətinin tərkib hissəsi kimi diqqəti cəlb
edir. Azərbaycan Respublikası Prezidentinin
Azərbaycan Milli Ensiklopediyasının nəşri

haqqında müvafiq sərəncamı da dilin inkişafı
baxımından mühüm əhəmiyyətə malikdir. 

  – Ölkə Prezidenti cənab İlham Əliyev
2011-ci il aprelin 26-da Azərbaycan Milli
Elmlər Akademiyasının illik yığıncağındakı
çıxışında deyib: “Ana dilimizə hörmət və
qayğı daim olmalıdır. Biz ana dilimizi
xarici təsirdən qorumalıyıq. Ana dilimiz
bizim toxunulmaz sərvətimizdir. Azərbay-
can xalqının formalaşmasında, müstəqil
Azərbaycanın formalaşmasında ana dilimiz
– Azərbaycan dili müstəsna rol oynamışdır.
Biz elə etməliyik ki, dilimizin saflığını
daim qoruyaq. Bu məsələyə çox ciddi
diqqət göstərilməlidir”. Bu istiqamətdə
hansı işlər görülür?

    – Dövlət başçısı 2012-ci il may ayının
23-də dil problemlərinin həlli, eləcə də döv-
lətçiliyimizin rəmzlərindən olan ana dilinin
istifadəsinə və tədqiqinə dövlət qayğısının
artırılması, ölkəmizdə dilçilik elmi sahəsində
vəziyyətin əsaslı surətdə yaxşılaşdırılması
məqsədilə “Azərbaycan dilinin qloballaşma
şəraitində zamanın tələblərinə uyğun isti-
fadəsinə və ölkədə dilçiliyin inkişafına dair
Dövlət Proqramı haqqında” Sərəncam
 imzalayıb. 
    Azərbaycan dilində termin yaradıcılığı sa-
həsində işlərin tənzimlənməsi və koordinasiya
edilməsi, eləcə də müxtəlif sahələrdə tərcümə
işinin mərkəzləşdirilmiş qaydada və məq-
sədyönlü şəkildə aparılması üçün Azərbaycan
Respublikasının Nazirlər Kabineti yanında
Terminologiya Komissiyasının və Tərcümə
Mərkəzinin yaradılması da bu istiqamətdə
atılan addımlardandır. Ölkəmizdə dilçilik elmi
üzrə araşdırmaların mərkəzi olan AMEA-nın
Nəsimi adına Dilçilik İnstitutunun maddi-
texniki bazasının möhkəmləndirilməsi, insti-
tutda fundamental tədqiqatların, monoqrafik
əsərlərin hazırlanması və nəşrinin həyata ke-
çirilməsi, dünyanın mötəbər kitabxanalarında,
əlyazma fondlarında saxlanılan ana dilimizə
aid qədim mənbələrin öyrənilməsi, həmçinin
lüğətçilik sahəsində indiyədək toplanmış ma-
terialların elektron bazasının yaradılması və
dialektoloji ekspedisiyaların təşkilinin təmin
edilməsi məqsədilə dilçilik elmimizin yeni
dövrdə inkişafına təkan verəcək böyük əhə-
miyyət kəsb edən bu sərəncam da dilimizə
böyük ehtiramın ifadəsidir.
    Dövlət başçısı cənab İlham Əliyev 9 aprel
2013-cü il tarixdə icra müddəti 2014-2020-ci
illəri əhatə edən “Azərbaycan dilinin qlobal-
laşma şəraitində zamanın tələblərinə uyğun
istifadəsinə və ölkədə dilçiliyin inkişafına
dair Dövlət Proqramı”nı təsdiq edib. Həmin
dövlət proqramında nəzərdə tutulan zəruri
tədbirlərin bir qismi artıq həyata keçirilib.
Belə ki, Azərbaycan dilində termin yaradıcılığı
sahəsində işlərin tənzimlənməsi və koordi-
nasiya edilməsi, eləcə də müxtəlif sahələrdə
tərcümə işinin mərkəzləşdirilmiş qaydada və
məqsədyönlü şəkildə aparılması üçün Azər-
baycan Respublikasının Nazirlər Kabineti
yanında Terminologiya Komitəsi və Tərcümə
Mərkəzi kimi dövlət orqanları yaradılıb. 

  – Muxtar respublikamızda da dilimizə
ehtiramın ifadəsi kimi bir sıra işlər
 görülüb...

    – Dilimizə hörmət və ehtiram Naxçıvan
Muxtar Respublikasında da yüksək səviyyədə
özünü göstərir. Bu sırada Naxçıvan şəhərində
“Ana dili” abidəsinin ucaldılması xüsusi qeyd
olunmalıdır. Fərəhləndirici haldır ki, regionu -
muzda ulu öndərimizin təsis etdiyi dil bayramı,
bir sıra rəsmi tədbirlər “Ana dili” abidəsi
önündə qeyd olunur. 
    Nəzərə alsaq ki, xidmət sahələri və istehsal
müəssisələri insanların ən çox üz tutduqları
ünvanlardır, onda bu sahələrdə istifadə olunan
reklam lövhələrindəki yazıların ana dilimizdə
yazılması vacib şərtdir. Buna görə də diyarı-
mızda istehsal və xidmət sahələrində istifadə
olunan reklamlarda Azərbaycan dilinin nor-
maları gözlənilməkdədir. Bu iş, yəni reklam
lövhələrinin yazılışının və istifadəsinin
 qanunvericilikdə nəzərdə tutulmuş formada
həyata keçirilməsi nümunə gücündədir. 
    Bu gün ulu öndər Heydər Əliyevin milli
dilimiz haqqındakı aşağıdakı fikirləri hər bir
Azərbaycan vətəndaşının, gəncinin yaddaşına
əbədi həkk olunmalıdır: “Azərbaycan xalqının
dili onun milli varlığını müəyyən edən başlıca
amillərdəndir. Azərbaycan dilini daha da
zənginləşdirmək, daha da inkişaf etdirmək
sizin ən müqəddəs borcunuzdur”.

  – Müsahibə üçün çox sağ olun.

- Muxtar MƏMMƏDOV

Dilimizi daha da zənginləşdirib inkişaf etdirmək 
müqəddəs borcumuzdur

     Azərbaycan torpağı maddi vətəndirsə, ana dili mənəvi vətənimizdir.
Necə qorumaq fikrinə gəldikdə isə hər kəs öz vicdanının sahibidir.
 Vətəni necə qoruyuruqsa, ana dilimizi də elə qorumalı və ona
məhəbbətlə yanaşmalıyıq. Dilin müstəqil inkişafı, zənginləşməsi və nü-
fuzu bilavasitə dövlətçiliklə bağlıdır, buna görə də dövlətçiliyin ən apa-
rıcı atributlarından biri hesab edilir. Məhz bunun nəticəsidir ki, doğma
ana dilimizin inkişafına böyük qayğı göstərilir. Dilimizin inkişaf mərhələ -
ləri, bu gün dünya dilləri ailəsində özünəməxsus yer tutması və digər
məsələlərlə bağlı suallarımızı AMEA Naxçıvan Bölməsi İncəsənət, Dil
və Ədəbiyyat İnstitutunun direktoru, AMEA-nın müxbir üzvü Əbülfəz Quliyev cavablandırır.



    Xalqımız tarixən zəngin mədəniyyətə
malik olmuşdur. Bu zənginlikdə isə mətbəx
mədəniyyəti özünəməxsus yer tutur. Zaman
keçdikcə mətbəx nümunələrimiz daha da
təkmilləşmiş, süfrələrimizin bəzəyinə çev-
rilmişdir. Naxçıvan mətbəxi də uzaq keç-
mişdən günümüzədək ləziz yemək nümunələri
ilə tanınıb. Bu qədim diyarın özünəməxsus
iqlimi, bərəkətli və münbit torpaqları, şirin
suları burada yetişdirilən məhsulların da
dad-tamına öz təsirini göstərib. Nəticədə,
bişirilən yeməklər də ləzizliyinə görə seçilib. 
    Muxtar respublikamızda geniş yayılmış
yemək növlərindən biri də daş küftəsidir.
Naxçıvanın daş küftəsi, demək olar ki, bütün
bölgələrimizdə yayılıb və hər bir ailənin mü-
raciət etdiyi yemək növlərindən biridir. Adı
və dadı ilə məşhur olan bu yemək növü adi
küftədən hazırlanması və daha ləzzətli olması
ilə fərqlənir.
     Bu küftə hazırlanma üsulunda daşdan istifadə
edilməsinə görə belə adlandırılıb. Belə ki, bu
yemək üçün ayrılmış ətin döyülməsində iri
çaydaşı və cəviz ağacından hazırlanmış tox-

maqdan istifadə olunub. Yastı formada, diametri,
təxminən, 50-60 santimetr olan daşın bir üzü
hamar olmalıdır. Bu, ona görədir ki, əti daşın
üstündə toxmaqla rahat döymək olsun.Yastı
daşın üz tərəfinin böyük olması  bir tərəfdən
onun ağır olmasını şərtləndirsə də, digər tə-
rəfdən, döyülən ətin və başqa qarışıqların kə-
narlardan yerə tökülməsinin qarşısını alır. 
    Adıçəkilən küftənin hazırlanma qaydası
da maraqlıdır. Belə ki, bunun üçün yağlı
dana və ya qoyun əti seçilərək sümükdən
ayrılır. Ətin miqdarı, adətən, ailə üzvlərinin

sayına görə müəyyənləşdirilir. Sonra ət daşın
üzərinə qoyularaq ağac toxmaqla yaxşıca
döyülür. Ətin sonradan bura əlavə olunacaq
qarışıqlarla tam döyülməsi bəzən bir saatdan
da çox vaxt aparır. Elə ki, ət qiymə halına
düşdü, o zaman üzərinə bir ovuc suda qay-
nadılmış noxud da əlavə edib yenidən döy-
məyə davam edirik. Noxudlar tam əzilib,
ətə qarışdıqdan sonra ora təmizlənmiş baş
soğan və bir dəstə keşniş əlavə edirik. Daşın
üstündə bunlar birlikdə döyüldükdən sonra,
təxminən, bir stəkan düyü, sarıkök, duz-
istiot və küftəyə xüsusi tam verən göyərti –
nanə və məzrə əlavə edirik. Bütün əlavələr
ətlə birgə tam döyülüb qurtardıqdan sonra
isə yumurta ilə qarışdırılaraq kündələr hazır -
lanır. Bir ovucun içərisinə sığacaq böyüklükdə
olan kündələrə zövqə görə bəzən zirinc və
ya albalı, bəzən isə əvvəlcədən qaynadılmış
yumurta qoyulur. Sonra ayrı bir qazanda
yağla soğan qovurulur, üzərinə pomidor və

ya tomat, sonra isə su əlavə edilərək qayna-
mağa qoyulur. Su qaynamağa başlayınca küf-
tələr astaca qazana boşaldılır. İstəyə görə ye-
məyin suyuna dilim lənmiş kartof və yaxud
əvvəlcədən qaynadılmış noxud əlavə edilə
bilər. Yemək hazır olduqdan sonra zövqə
görə üzərinə quru nanə də tökülür. Daş küftəsi,
adətən, isti halda yeyilir. Maraqlısı odur ki,
bəzən onu soyuduqdan sonra səhər yeməyində,
şirin çayla, lavaşın arasına bükərək də yeyirlər. 
    Qeyd etmək lazımdır ki, ətçəkən maşında
hazırlanmış qiymə ətdən fərqli olaraq, daş
küftəsi daşda, eyni zamanda tərkibinə əlavə
olunmuş qarışıqlarla birgə döyüldüyündən
həm dadı ilə fərqlənir, həm də həzm baxımından
digər ət yeməklərindən seçilir. Buna görədir
ki, keçmişdən bu günümüzədək Naxçıvanın
daş küftəsi süfrələrimizin bəzəyinə çevrilib. 

- Gülcamal TAHİROVA

    Naxçıvan Muxtar Respublikası Gənclər və İdman Nazirliyi,
şəhər və rayon Gənclər və İdman idarələrinin təşkilatçılığı ilə
gənclərin asudə vaxtlarının səmərəli təşkili məqsədilə gənclərdən
ibarət kənd komandaları arasında keçirilən futbol üzrə şəhər
və rayon birinciliklə-
rində növbəti oyunlar
başa çatıb.
    Naxçıvan şəhəri üzrə
keçirilən birincilikdə
Əliabad qəsəbə və
Qara xanbəyli kənd ko-
mandaları üz-üzə gəlib. Görüş birincilərin 6:5 hesablı qələbəsi
ilə yekunlaşıb. Şərur rayonunda keçirilən görüşdə isə Aralıq
kənd komandası Kosacan kənd komandasını məğlub etməyi
bacarıb – 3:2. Babək rayonu üzrə Nəhəcir komandası Vayxır
(4:1), Şahbuz rayonu üzrə Şahbuzkənd komandası Keçili (5:3),
Culfa rayonu üzrə Kırna komandası Göydərə (3:1), Ordubad
rayonu üzrə Kələntər komandası Aza (3:0), Sədərək rayonu
üzrə Heydərabad komandası Qaraağac (5:1), Kəngərli rayonu
üzrə isə Xok komandası Qarabağlar komandası (4:2) üzərində
qələbə qazanaraq növbəti mərhələyə yüksəliblər.
    Qeyd edək ki, şəhər və rayonlar üzrə I, II, III yerləri tutmuş
komandalar kubokla, həmin komandaların üzvləri və oyunu
idarə edən hakimlər Gənclər və İdman Nazirliyi tərəfindən
mükafatlandırılacaqlar.

Şəhər və rayon birinciliklərində
növbəti oyunlar keçirilib

    Bu filmlər, əsasən, “qara qızıl”ın –
neftin istehsalına, cəfakeş fəhlələrə,
mədəniyyət və incəsənət xadimlərinə
həsr olunmuşdu. Zaman ötdükcə çəki-
lişlər inkişaf edir, yaradıcılığa meyil
güclənir, ekran əsərlərinin mövzusu ge-
nişlənirdi. Əvvəllər aktrisa olmadığından
aktyorlar qadın paltarı geyinib rollara,
fraqmentlərə çəkilirdilərsə, həmin inkişaf
dövründə yeni aktyor və aktrisalar da
yetişməyə başlayırdı. Üzeyir Hacıbəyov,
Nəriman Nərimanov, Əbdürrəhim bəy
Haqverdiyev, Hüseyn Ərəblinski, Mirzə -
ağa Əliyev, Abbas Mirzə Şərifzadə,
Əlibəy Hüseynzadə, Cəfər Cabbarlının
cəfakeşliyi ilə inkişaf və tərəqqi tapan
milli kinomuz ötən dövrün hər anında
yeniliyə doğru irəliləyib. 
    70 il Sovetlər Birliyində yaşadığımız
dövrdə də milli kinomuz çox böyük
bir inkişaf yolu keçib. Bu gündən
həmin illərə nəzər saldıqda müstəmlə-
kədə olmağımıza baxmayaraq, kino-
larımızda milli ruhun, adət-ənənələrin,
mədəniyyətin, ümumilikdə, tariximizin
qorunub yaşadılması, bu xalqın cəsur-
luğu, ssenaristlərin, rejissorların qabi-
liyyəti, aktyor və aktrisaların istedadı
ilə necə yüksək səviyyədə əks olunması
qarşısında insan heyran qalır.
    1950-60-cı illərdə “Ögey ana”,
“Uzaq sahillərdə”, “Böyük dayaq”,
“Onu bağışlamaq olarmı?”, 1960-70-ci
illərdə “Əhməd haradadır?”, “Bir cənub
şəhərində”, “Koroğlu”, “Görüş”, “O
olmasın, bu olsun”, “Arşın mal alan”,
“Qayınana” 1970-80-ci illərdə “Nəsi-
mi”, “Nizami”, “Dədə Qorqud”, “Ba-
bək”, “Bizim Cəbiş müəllim” kimi
filmlərdə xalqımızın, bütövlükdə, tarixi,
həyat tərzi, mədəniyyəti, incəsənəti,
adət-ənənələri əks olunub. Bu filmlərdə
görün nələrdən söhbət açılır: Kor -
oğlunun igidliyindən, Dədə Qorqudun
əsrlər sonra da dəyərini saxlayan müdrik

məsləhət və tövsiyələrindən, Nizaminin
dərin zəkasından, Nəsiminin polad ira-
dəsindən, Mehdi Hüseynzadənin uzaq
sahillərdə bütün xalqlara nümunə olan
şücaət və qəhrəmanlığından, ögey ana
olan Azərbaycan qadınının kökümüzdən
gələn bənzərsiz analıq hisslərindən ya-
ranan doğmalığından... 
    1990-cı ildən sonra mərhum Ceyhun
Mirzəyevin quruluş verdiyi və əsas
rola çəkildiyi “Fəryad” bədii filmi isə
istər sənətkarlıq, istərsə də milli dəyərlər
baxımından Ermənistan-Azərbaycan
qarşıdurmasına ayna tutur, hadisələri
olduğu kimi yaşadır, göz önündə can-
landırır. Müstəqillik illərində onlarla
belə dəyərli filmlər çəkilib, kino arxi-
vimizə daxil edilib: “Milli bomba”,
“Küçələrə su səpmişəm”, “Girov”, “Ya-
lan”, “Qala”, “Niyyət”, “İlahi məxluq”,
“Sahə”, “Dolu” və sair. Bu filmlər ev-
lərimizdə böyütdüyümüz övladlarımıza
nələri öyrədə bilməz? Onların nənə-
babaları, valideynləri, dayı-əmiləri,
bibi-xalaları olan bizlər o filmlərdən
nələr əxz etməmişik? Bu gün Azər-
baycanın azadlığı uğrunda canlarından
keçənlər vətənpərvərliyi o filmlərdən
öyrənməyiblərmi? Bu gün  ölkəmizin
sosial, iqtisadi, mədəni inkişafına töhfə
verən insanların yetişməsində o filmlərin
böyük rolu olmayıbmı? Respublika-
mızın ictimai həyatında daim fəal möv-
qe tutan insanlara o filmlər əvəzsiz
tərbiyə mücəssəməsi sayılmırmı? Milli
kökümüzə bağlılıqda, adət-ənənələri-
mizin qorunub saxlanılmasında həmin
filmlər yol göstərənimiz olmayıbmı?
Gözəl ana, yaxşı valideyn, sevimli
müəllim, qayğıkeş həkim olmağımızda
o filmlər yardımçımıza çevrilməyibmi?
Bir sözlə, cəmiyyətimizin bütün isti-
qamətlərdəki inkişafında o filmlərin
təsir vasitəsi əvəzedilməz olub. Elə isə
bir sual çıxır meydana: övladlarımıza

Azərbaycan filmlərini seyr etməyi
 layiqincə təlqin edə bilirikmi? Gəlin
etiraf edək ki, çox az. Bu, bir faktdır
ki, bəzi ailələrdə gün ərzində, ümu-
miyyətlə, Azərbaycan kanallarına
 baxılmır. 

    Bu gün Azərbaycan televiziyasının
həm dövlət, həm də özəl televiziya
kanalları yetərincə Azərbaycan filmlərini
nümayiş etdirirlər. O filmlərə ki hər
birinə, bəlkə də, 10-20 dəfə baxmışıq,
lakin hər dəfə yenə də ilk dəfə olduğu
kimi sevərək, maraqla baxırıq. Bunu
övladlarımıza necə, təlqin edə bilirikmi? 
    Heç şübhəsiz ki, bu filmlərin dəyərini
bilən ailələrimiz çoxdur. Həmin ailələrdə
uşaqlar da milli kino sənətimizə bağlı-
lıqla böyüdülür. Belə evlərdə hər zaman
Azərbaycan filmlərinə baxılır, uşaqlara
ötən tarix və hadisələr haqqında məlu-
matlar verilir. Lakin xarici ölkələrin
seriallarını övladları ilə birlikdə seyr
edən ailələrimiz də var. Uşaqların yaşına
uyğun olmayan və onların istirahət və
əyləncə saatlarını əlindən alan bu film-
lərin seyri gələcəyimiz olan övladları-
mıza nəyi təlqin edə, öyrədə bilər?
Gəlin bu barədə düşünək. Kino sənəti-
mizin yuxarıda da qeyd etdiyimiz kimi
dəyərli nümunələri var. Bunları bir kə-
nara qoyub, xarici ölkələrin dinimizə,
dilimizə, milli mentalitetimizə, həyat
tərzimizə uyğun olmayan film, serial-
larını seyr etmək bizə nə verə bilər? –
sualına cavab axtarmağa çalışaq. 
    Ümummilli liderimiz Heydər Əliyev
“Kino bizim xalqımızın salnaməsidir”,
– deyirdi. Bu salnaməni əxz etmək
üçün çox böyük tərbiyəvi əhəmiyyətə
malik Azərbaycan filmlərinin seyri hər
bir uşağın gündəlik həyatına vacib amil
kimi daxil edilməlidir. Uşaq tək kitabdan
aldığı biliklə cəmiyyət üçün yetişmir.
O, ətrafında gördükləri əsasında daha
çox tərbiyə alır, biliyi, dünyagörüşü
artır, formalaşır. Bu təqdirdə Azərbaycan
kinosu əvəzedilməz vasitədir. Gəlin
övladlarımıza milli kinomuzu seyr et-
məyi təlqin edək. Bu, bizim gələcəyimiz
üçün çox vacibdir. 

- Mətanət MƏMMƏDOVA

Gəlin övladlarımıza milli kinomuzu 
seyr etməyi təlqin edək

    Çətinliklərlə, keşməkeşlərlə dolu 120 illik tarixi yol keçib milli kino sə-
nətimiz. Bu sahənin inkişafı üçün gərgin yaradıcılıq axtarışları aparılıb.
120 il əvvəl kino sənətimiz insan əməyini tərənnüm edən sənədli,
qısametrajlı, musiqisiz, səssiz ekran nümunələri ilə fəaliyyətə başlayıb. 

İdman xəbərləri

    Naxçıvan şəhərindəki İlham Əliyev adına Olimpiya-İdman
Kompleksinin Üzgüçülük Mərkəzində məktəblilərin yay
tətilinin səmərəli təşkili məqsədilə üzgüçülük üzrə şəhər

 birinciliyi keçirilib.
Naxçıvan Şəhər Gənclər

və İdman İdarəsi ilə İdman
Kompleksinin birgə təşkil
etdiyi birincilikdə 20-dən
çox idmançı 2 yaş qru-
punda mübarizə aparıb.

Üzgüçülüyün sərbəst üsulu üzrə 25 metr məsafədə keçirilən
yarışın yekun nəticəsinə əsasən 2002-2003-cü illər təvəllüdlü
idmançılar arasında Həsən Abbasov, 2004-2005-ci illər təvəllüdlü
idmançılar arasında isə Toğrul İsmayılov finiş xəttinə hamıdan
tez çatıblar.
    Sonda hər yaş qrupunda yer tutan idmançılar diplomlarla
təltif olunublar. 

Üzgüçülük üzrə yarış başa çatıb

    Naxçıvan Muxtar Res-
publikası Gənclər və İd-
man Nazirliyi və Karate-
do Federasiyasının birgə
təşkilatçılığı ilə idmançılar
üçün taktiki-texniki semi-
nar keçirilib.
    Naxçıvan Muxtar Respublika Stadionunun idman zalında
keçirilən seminar Bakı şəhərindən dəvət olunmuş “Araz”
İdman Klubunun rəhbəri Siyavuş Bayramov tərəfindən aparılıb.
50-dən çox idmançının iştirak etdiyi seminarda yeni qaydalar
haqqında məlumat verilib. Eyni zamanda Karate-do Federasi-
yasının idmançıları üçün kəmər imtahanı da keçirilib.

- Ceyhun MƏMMƏDOV

İdmançılar üçün 
növbəti seminar

